
YAP Mərkəzi Aparatında “Zəfər və qəhrəmanlıq simvolu: 
məğrur Azərbaycan qadını” mövzusunda dəyirmi masa keçirilib

Noyabrın 3-də Yeni Azərbaycan Partiyasının Mərkəzi Aparatında “Zəfər və 
qəhrəmanlıq simvolu: məğrur Azərbaycan qadını” mövzusunda dəyirmi masa keçirilib. 
Azərbaycan Respublikasının Dövlət Himninin səsləndirilməsi ilə başlanan tədbirdə 
əvvəlcə torpaqlarımızın azadlığı uğrunda canlarını qurban verən şəhidlərimizin əziz 
xatirəsi bir dəqiqəlik sükutla yad edilib. Sonra şəhidlərin xatirəsinə həsr edilən 
kompozisiya təqdim olunub.

Tədbiri giriş sözü ilə açan YAP Mərkəzi Apara-
tının Gender siyasəti şöbəsinin baş məsləhətçisi 
Zəkiyyə Musayeva bildirib ki, Azərbaycanın tarixi 
Qələbəsində Prezident İlham Əliyevin diplomatik 
məharəti, prinsipiallığı, dəqiq və məqsədyönlü 
siyasəti böyük rol oynayıb. Dövlətimizin başçı-
sı bütün platformalarda Ermənistanın işğalçı-
lıq siyasətinə qarşı mübarizəyə rəhbərlik edib. 
Azərbaycan xalqının mənafeyinin qətiyyətli 
müdafiəsi, məqsədyönlü, ardıcıl siyasət, xalqın 
həmrəyliyi və Ali Baş Komandan ətrafında sıx 
birləşməsi nəticəsində tarixi Qələbə qazanılıb.

Dəyirmi masada çıxış edən YAP İdarə Heyətinin 
üzvü, Ailə, Qadın və Uşaq Problemləri üzrə Dövlət 
Komitəsinin sədri Bahar Muradova bildirib ki, 
Azərbaycan rəşadətli Ordumuz və müzəffər Ali Baş 
Komandanın rəhbərliyi ilə Vətən müharibəsində 
cəmi 44 gün ərzində böyük bir qəhrəmanlıq 
salnaməsi yaradıb. Torpaqlarımızın azadlığı 
uğrunda canından keçən igid vətən övladları öz 
qanları bahasına bu şərəfli tarixi yazıblar. Qarabağ 
kimi cənnət məkanı canları, qanları bahasına yağı 
düşməndən alıb bizlərə həmişəlik əmanət edən, 
torpaqlarımızda zəfər bayrağını dalğalandıran 
qəhrəman Vətən oğullarının əziz xatirəsini hər kəs 
ürəyində böyük sevgi və ehtiramla yaşadır. Bu 
mübarizədə xalqımızın vətənpərvər, cəsur, mərd 
oğulları, qızları Qarabağımızın öz sahiblərinə 
qovuşması üçün qəhrəmanlıqla döyüşərək şəhidlik 

zirvəsinə ucaldılar. Ona görə də şəhid anaları hər 
zaman başlarını dik tutmalıdırlar. Belə qəhrəman 
övladlar böyüdüb boya-başa çatdırdığına görə 
onların hər birinə minnətdarıq.

YAP İdarə Heyətinin üzvü qeyd edib ki, 
ulu öndər Heydər Əliyevin dediyi kimi, bu gün 
Azərbaycan dünyaya günəş kimi doğur, onun 
beynəlxalq miqyasdakı mövqeləri möhkəmlənir. 
Bunun əsas səbəblərindən bir də milli birliyimiz, 
gücümüzdür.

Azərbaycan Respublikasının müstəqilliyi, ərazi 
bütövlüyünün bərpası uğrunda canını fəda etmiş 
şəhidlərimizin ailələrinə diqqət və qayğının yüksək 
səviyyədə olduğunu qeyd edən B.Muradova vurğu-
layıb: “Prezident İlham Əliyevin və Birinci vitse-pre-
zident Mehriban Əliyevanın müvafiq göstərişlərinə 
əsasən, dövlət qurumları bu kateqoriyadan olan 
insanların problemləri ilə yaxından maraqlanır, 
onların problemlərinin aradan qaldırılması üçün 
mütəmadi olaraq tədbirlər həyata keçirilir”.

Dövlət Komitəsi sədrinin fikrincə, şəhid anaları 
ictimai həyatda fəal olmalı, gənc nəslin təlim-
tərbiyəsində yaxından iştirak etməlidirlər.

YAP İdarə Heyətinin üzvü, Milli Məclisin de-
putatı Mixail Zabelin də çıxışında şəhid analarına 
vətənə igid, qəhrəman övladlar yetişdirdiklərinə 
görə təşəkkür edib. Otuz ilə yaxın torpaqlarımızın 
erməni işğalı altında qaldığını deyən Mixail Zabe-
lin bildirib ki, Azərbaycan dövləti, Prezident İlham 

Əliyev münaqişənin sülh yolu ilə həlli üçün böyük 
səylər göstərdi. Amma erməni tərəfinin işğalçılıq 
siyasətindən əl çəkməməsi müharibəni qaçılmaz 
etdi.

Mixail Zabelin Vətən müharibəsində 
Azərbaycanda yaşayan bütün xalqların 
təmsilçilərinin döyüşdüyünü diqqətə çatdıraraq 
deyib: “Müharibədə ölkəmizdə yaşayan bütün 
xalqların nümayəndələri döyüşərək torpaqlarımızı 
işğaldan azad etdilər. Çünki Azərbaycan burada 
yaşayan bütün xalqların Vətənidir”.

YAP Veteranlar Şurasının sədr müavini, Ailə, 
Qadın və Uşaq Problemləri üzrə Dövlət Komitəsinin 
sədr müavini Sədaqət Qəhrəmanova çıxışında 
deyib ki, Azərbaycanın qazandığı Zəfərin ciddi 
əsasları var. Çünki dövlətimiz bu zəfərə təkcə 44 
gün ərzində nail olmayıb, Prezident İlham Əliyevin 
rəhbərliyi ilə dövlətimizin ötən illər ərzində həyata 
keçirdiyi siyasət bizi qələbəyə doğru aparıb. O, 
həmçinin qadınların qazanılan qələbədə rolunu 
xüsusi vurğulayıb.

YAP İdarə Heyətinin üzvü, Milli Məclisin de-
putatı Pərvin Kərimzadə isə qeyd edib ki, Vətən 
müharibəsində qələbənin qazanılmasında milli 
birlik amili böyük rol oynayıb. O bildirib ki, torpaq-
larımızın azadlığı uğrunda canlarını qurban vermiş 
şəhidlərimiz hər zaman qəlbimizdə yaşayacaq, 
onlar heç vaxt unudulmayacaq. Çünki Zəfər tarixi-
mizi məhz şəhidlərimiz öz qanları ilə yazıblar. Ona 
görə də şəhid anaları hər zaman qürurlu olmalı, öz 
övladları ilə fəxr etməlidirlər.

Tədbirdə çıxış edən Müdafiə Nazirliyinin Şəxsi 
heyət baş idarəsinin qadınlar və hərbi qulluqçula-
rın ailələri ilə iş şöbəsinin rəisi Zümrüd Səmədova 
hərbi qulluqçular, şəhid ailələri ilə bağlı görülən 
işlər barədə fikirlərini bildirib.

Vətən müharibəsində Azərbaycan qadınının 
cəsarətindən, mərdliyindən, şücaətindən söhbət 
açan Zümrüd Səmədova onların səngərdə 
əsgərlərə ana, bacı, həkim, tibb bacısı, yeri 
gələndə isə döyüş yoldaşı olduğunu vurğulayıb.

YAP Gənclər Birliyinin sədri Bəxtiyar İslamov 
isə çıxışında Azərbaycan gənclərinin yüksək 
vətənpərvərlik ruhunda yetişdiyini bildirib, burada 
qadınların, anaların rolunu xüsusi vurğulayıb.

Tədbirdə, həmçinin şəhid Manaf Bəhmanlının 
anası Suray Bəhmanova, şəhid Denis Əliyevin 
həyat yoldaşı Aynurə Əliyeva, şəhid Elçin Man-
surovun anası Məleykə Mansurova, şəhid Elvin 
Şükürlünün anası Vəfa İbişova, şəhid Murad Qur-
banovun anası Mehriban Qurbanova və şəhid Nicat 
Tarverdiyevin anası Şükran Farrukqızı çıxış edərək 
övladlarının şərəfli ömür və döyüş yollarından bəhs 
ediblər. Şəhid anaları dövlət tərəfindən göstərilən 
diqqət və qayğıdan razılıq ifadə ediblər.

“Xalq qəzeti”

BDU-da Vətən müharibəsi 
dövründə medianın fəaliyyətinə 

dair kitablar təqdim edilib
Bakı Dövlət Universitetində (BDU) həyata keçirilən “Vətən 

müharibəsi dövründə ölkə və xarici medianın fəaliyyətinin təhlili” 
layihəsi uğurla başa çatıb. BDU-nun Jurnalistika fakültəsinin 
professor-müəllim heyəti və ölkəmizin nüfuzlu jurnalistlərinin iştirak 
etdiyi layihə çərçivəsində “Azərbaycan Respublikasının Prezidenti 
İlham Əliyevin Vətən müharibəsi dövründə xarici kütləvi informasiya 
vasitələrinə müsahibələri”, “Vətən müharibəsi yerli və xarici mediada” 
və “Vətən müharibəsi dövründə Bakı Dövlət Universitetinin professor-
müəllim heyəti və tələbələrinin ölkə mediasında çıxışları” kitabları 
nəşr edilib. 

AZƏRTAC xəbər verir ki, noyabrın 3-də 
bu kitabların təqdimat mərasimi keçirilib. 
Tədbirdə Azərbaycan Respublikasının Dövlət 
Himni səsləndirilib və ölkəmizin ərazi bütöv-
lüyü uğrunda şəhid olanların əziz xatirəsi bir 
dəqiqəlik sükutla yad edilib.

Təqdimat mərasimində çıxış edən 
layihənin ideya müəllifi və rəhbəri rektor 
Elçin Babayev Azərbaycan Respublikasının 
Prezidenti, Silahlı Qüvvələrin Ali Baş Koman-
danı İlham Əliyevin rəhbərliyi ilə Azərbaycan 
Ordusunun işğalçı Ermənistan üzərində 
tarixi Qələbəsindən söz açıb. Rektor BDU-da 
həyata keçirilən akademik layihələr haqqında 
məlumat verib. Qeyd edib ki, bu layihələrdən 
biri olan  “Vətən müharibəsi dövründə ölkə və 
xarici medianın fəaliyyətinin təhlili” layihəsinin 
əsas məqsədi 44 günlük müharibə dövründə 
Azərbaycan Respublikası Prezidentinin xarici 
KİV-ə müsahibələrinin Azərbaycanın haqq 
səsinin dünya ictimaiyyətinə çatdırılmasında, 
informasiya müharibəsində oynadığı əvəzsiz 
rolunu öyrənmək, habelə yerli və xarici me-
diada dərc olunan məqalələri, müsahibələri 
və s. araşdırmaq, beynəlxalq medianın 
baxışını və yerli medianın fəaliyyətini akade-
mik səviyyədə qiymətləndirmək olub. Layihə 
əsasında nəşr olunan kitabların materialların-
dan tədris prosesində istifadə ediləcək.

Tədbirdə çıxış edən BDU-nun Jurnalisti-
ka fakültəsinin dekanı Vüqar Əliyev, Nizami 
Gəncəvi adına Milli Azərbaycan Ədəbiyyatı 
Muzeyinin direktoru Rafael Hüseynov, 
Medianın İnkişafı Agentliyinin İcraçı direk-
toru Əhməd İsmayılov, Azərbaycan Tele-
viziya və Radio Verilişləri Qapalı Səhmdar 
Cəmiyyətinin sədr müavini Rafiq Həşimov 
və başqaları kitabların tədqiqatçılar üçün 

qiymətli və etibarlı mənbə olacağına 
əminliklərini vurğulayıblar.

Qeyd edilib ki, layihənin işçi qrupu 
5 istiqamət – Azərbaycan Respublikası 
Prezidentinin xarici KİV-ə müsahibələri; 
Vətən müharibəsi beynəlxalq mediada; 
Vətən müharibəsi ölkə mediasında; müharibə 
dövründə Ermənistan mediası; Vətən 
müharibəsi dövründə BDU-nun professor-
müəllim heyəti və tələbələrinin ölkə media-
sında çıxışları üzrə araşdırma aparıb. 

“Azərbaycan Respublikasının 
Prezidenti İlham Əliyevin Vətən müharibəsi 
dövründə xarici kütləvi informasiya 
vasitələrinə müsahibələri” kitabında bu 
müsahibələrin informasiya cəbhəsində 
Qarabağ həqiqətlərinin, Azərbaycanın haqq 
mübarizəsinin dünya ictimaiyyətinə çatdırıl-
masında müstəsna rolu təhlil edilib.

“Vətən müharibəsi yerli və xarici medi-
ada” kitabında həmin dövrdə ölkə KİV-nin 
fəaliyyəti, xarici media orqanlarında, eləcə 
də Ermənistan mətbuatında dərc olunan 
məqalələr, müsahibələr, reportajlar, analitik 
yazılar və s. araşdırılıb, beynəlxalq medianın 
müharibəyə baxışına nəzər salınıb, fərqli ya-
naşmalar sistemləşdirilib, ümumiləşdirmələr 
aparılaraq təqdim olunub.

“Vətən müharibəsi dövründə Bakı Dövlət 
Universitetinin professor-müəllim heyəti və 
tələbələrinin ölkə mediasında çıxışları” kita-
bında kütləvi informasiya vasitələrində yayım-
lanmış müvafiq yazıların bir hissəsi toplanıb.

Təqdimat mərasimində dövlət və ictimai 
xadimlər, Milli Məclisin deputatları, tanın-
mış jurnalistlər, müəllim və tələbələr iştirak 
ediblər.

YAP Gənclər Birliyinin və AK Parti Gənclik Qollarının 
birgə təşkilatçılığı ilə videokonfrans keçirilib

YAP-ın mətbuat xidmətindən verilən məlumata 
görə, videokonfransın moderatorları YAP Gənclər 
Birliyinin sədr müavini Fəsli Nəbiyev və AK Parti 
Gənclik Qollarının sədr müavini Nur Çümen hər 
iki partiyanın gəncləri arasında əlaqələrin uğurla 
inkişaf etdiyini bildiriblər.

Tədbirdə çıxış edən YAP Gənclər Birliyinin 
sədri Bəxtiyar İslamov deyib ki, 8 Noyabr – Zəfər 
Günü həm Azərbaycan, həm də bütün türk dünya-
sı gəncliyi üçün çox önəmli tarixdir. Qeyd edib ki, 
Azərbaycan 44 günlük Vətən müharibəsi dövründə 
Türkiyə dövlətinin və xalqının dəstəyini daim 
hiss edib. Müharibə dövründə 3000 nəfərə qədər 
şəhid verdiyimizi deyən YAP Gənclər Birliyinin 
sədri şəhidlərin xatirəsinin daim uca tutulduğu-
nu, onların əziz xatirəsinin böyük ehtiramla yad 
edildiyini söyləyib. O, qazanılan böyük Zəfərin 
regionda yeni reallıqlar yaratdığını diqqətə çatdırıb: 
“Prezidentlərimiz İlham Əliyevin və Rəcəb Tayyib 
Ərdoğanın liderliyi ilə bölgədə sülhə, sabitliyə və 
əməkdaşlığa istiqamətlənən mühüm addımlar atılır. 
Biz də gənclər olaraq daim sülhə və inkişafa xidmət 
edən proseslərdə fəal olmalıyıq”.

On doqquz il əvvəl noyabrın 3-də AK Partinin 
Türkiyədə iqtidara gəldiyini qeyd edən B.İslamov 
bu münasibətlə təbriklərini çatdırıb və AK Partiyə 
yeni-yeni uğurlar arzulayıb.

Çıxış edən AK Parti Gənclik Qollarının 
sədri Eyyüp Kadir İnan 8 Noyabr – Zəfər Günü 
münasibətilə xalqımızı təbrik edərək bildirib ki, 

bu Zəfər bütün türk dünyası gəncliyinin bayramı-
dır. Azərbaycanın öz torpaqlarını işğaldan azad 
etməklə haqqı, ədaləti bərpa etdiyini vurğulayan 
Eyyüp Kadir İnan bildirib: “Biz Türkiyə gəncliyi ola-
raq bundan sonra da azərbaycanlı qardaşlarımızla 
birgə addımlar atacağıq. Birliyimiz və bərabərliyimiz 
bundan sonra da davam edəcək. Bütün dünya 
bizim birliyimizə şahiddir”.

Türkiyənin xarici işlər nazirinin müavini Yavuz 
Səlim Kıran çıxışında Türkiyə-Azərbaycan birliyinin 
önəmindən bəhs edib. O bildirib ki, hər iki qardaş 
ölkənin taleyi birdir və daim birgə addımlayaraq 
nailiyyətlər qazanırlar. “Prezidentlər Rəcəb Tayyib 
Ərdoğanla İlham Əliyevin qardaşlığı sayəsində 
birliyimiz daha da güclənir və bu birlik dünya üçün 
nümunədir. Türkiyə Xarici İşlər Nazirliyi olaraq 
beynəlxalq platformalarda hər zaman Azərbaycanı 
dəstəkləmişik. Bu dəstəyi bundan sonra da davam 
etdirəcəyik”, – deyə o qeyd edib.

Nazir müavini diqqətə çatdırıb ki, bu gün 
Türkiyə və Azərbaycan regionun uğurlu gələcəyi 
naminə böyük addımlar atır və bu addımlar 
bölgədə yaşayan bütün xalqlar üçün faydalıdır.

Sonra çıxış edən YAP Gənclər Birliyinin üzvü, 
Milli Məclisin deputatı Cəbi Quliyev diqqətə 
çatdırıb ki, Vətən müharibəsi zamanı həm də 
informasiya müharibəsi gedirdi. Bu müharibədə 
Azərbaycan və Türkiyə gəncləri birgə fəaliyyət 
göstərərək Ermənistanın cinayət əməllərinin dünya 
ictimaiyyətinə çatdırılmasında fəal iştirak ediblər. 

AK Parti Ankara millət vəkili Zeynəb Yıl-
dız çıxışında deyib ki, təkcə Qarabağ Zəfəri 
deyil, tariximizdə birlikdə qazandığımız ortaq 
qələbələrimiz də taleyimizin birliyinin ortaq təməlini 
yaratmaqdadır.   

Çıxış edən YAP Gənclər Birliyinin üzvü, Milli 
Məclisin deputatı Səbinə Xasayeva qeyd edib ki, 
Azərbaycan və Türkiyə arasında əlaqələrin bugün-
kü inkişafı təkcə dövlətlərimizin yox, həm də regio-
nun ümumi tərəqqisinə, sabitliyinə mühüm töhfələr 
verir. Onun sözlərinə görə, Vətən müharibəsində 
qazanılan Zəfər həm də azərbaycanlı və türkiyəli 
gənclərin mənəvi birliyinin Zəfəridir.

AK Parti Gənclik Qollarının sədr müavini, siyasi 
və hüquqi işlər müdiri Əmir Yasin Kekeç çıxışında 
bildirib ki, gənclərimiz ölkəmizlə bağlı həqiqətləri, 
xüsusilə işğalçı Ermənistanın uzun illər ərzində 
xalqımıza və torpaqlarımıza qarşı apardığı qəddar 
vandalizm siyasətini beynəlxalq ictimaiyyətin 
diqqətinə çatdırmalıdır. Bu baxımdan hər iki 
partiyanın gəncləri bundan sonra da səylərini 
gücləndirməlidir.

YAP Gənclər Birliyinin üzvü, Milli Məclisin 
deputatı Nurlan Həsənov isə çıxışında Azərbaycan 
və Türkiyə gənclərinin birliyinin əhəmiyyətindən 
danışıb. Qeyd edib ki, bu münasibətlərin daha 
da gücləndirilməsi gənclərin üzərinə düşən əsas 
vəzifələrdəndir.

Tədbirin sonunda YAP Gənclər Birliyinin sədri 
Bəxtiyar İslamov və AK Parti Gənclik Qollarının 
sədri Eyyüp Kadir İnan çıxış edərək videokonfrans-
da faydalı müzakirələrin aparıldığını, hər iki partiya-
nın gənclərinin fəal əməkdaşlığının bundan sonra 
da uğurla davam edəcəyinə əminlik ifadə ediblər. 

“Xalq qəzeti”

Noyabrın 3-də Yeni Azərbaycan Partiyası (YAP) Gənclər Birliyinin və Türkiyənin 
Ədalət və İnkişaf Partiyasının (AK Parti) Gənclik Qollarının birgə təşkilatçılığı 
ilə 8 Noyabr – Zəfər Gününə həsr olunmuş “Böyük Zəfər Azərbaycan – Türkiyə 
gəncliyinin gözündə” mövzusunda videokonfrans keçirilib.

Energetika naziri Dünya Bankının  
Azərbaycan üzrə meneceri ilə görüşüb

  Energetika naziri Pərviz Şahbazov 
Dünya Bankının Azərbaycan üzrə ölkə 
meneceri Sara Maykl ilə görüşüb.

Energetika Nazirliyindən verilən 
məlumatda bildirilir ki, görüşdə nazirlik və 
Dünya Bankı arasında davam edən uğurlu 
əməkdaşlıq münasibətlərindən bəhs edi-
lib, birgə həyata keçirilən layihələrin icra 
vəziyyəti, həmçinin bərpa olunan enerji 
mənbələri və enerji səmərəliliyi sahəsində 
əməkdaşlıq perspektivləri nəzərdən keçiri-
lib. Nazirliklə Dünya Bankı Qrupunun üzvü 
Beynəlxalq Maliyyə Korporasiyası (IFC) ara-
sında imzalanmış dənizdə külək enerjisindən 
istifadə üzrə əməkdaşlığa dair Anlaşma Me-
morandumundan irəli gələn məsələlər, Xəzər 
dənizinin Azərbaycana aid hissəsində külək 
enerjisi potensialının qiymətləndirilməsi və bu 
enerjidən istifadə sahəsində yol xəritəsinin 
işlənib hazırlanması istiqamətində görülən 
işlər müzakirə edilib, birgə əməkdaşlıq 
səylərinin Azərbaycanda “yaşıl enerji” isteh-
salının inkişafına, eləcə də, atmosferə atılan 

karbon emissiyalarının azaldılmasına töhfə 
verəcəyinə əminlik ifadə olunub.

Görüşdə, həmçinin qarşılıqlı maraq 
doğuran bir sıra məsələlər ətrafında fikir 
mübadiləsi aparılıb.

Samirə ƏLIYEVA, “Xalq qəzeti”

